
St. Markus Evangelium.






10 ja dallanaǥa, čacest goarŋodedines, de almid rappasam son oini, ja vuoiŋa duva hamest vuolas boattemen su bagjel.

11 Ja almest gului jedn: don muo bardne læk, dat æcalaš, gutte muo miela mield læ.

12 Ja dallan de vuoiŋ aji su mæccai.

13 Ja mæcest njællja loǥe bæive son oroi, ja bærgalaǥast gæččaluvui, ja spiri lut læi; ja engelak su balvvalegje.

14 Mutto go Johannes giddagassi bigjujuvvum læi, de bođi Jesus Galilæai, ja Ibmel valddegodde evangelium sarnedi,

15 ja celki: aigge dievvam læ, ja Ibmel valddegodde lakka læ! jorggalækket, ja osskot evangelium.

16 Mutto Galilæa mærragadde gurast vagjoledin, son Simon oini ja su velja Andreas, guđek firmidæsga merri supiga; dastgo guollebivdarak soi læiga;

17 Ja Jesus sodnuidi celki: čuovvo muo, ja olbmubivdaren mon daǥam dodnu.

18 Ja dallan firmidæsga soi guđiga, ja su čuovoiga.

19 Ja go audelaǯǯi dast manai, de maida Jakobus, Sebedæus barne, ja su velja Johannes son oini, guđek firmidæsga skipast čiftašæmen læiga.

20 Ja dallan son ravkai sodnu; ja ačesga Sebedæus skippi balkolaǯaiguim soi guđiga, ja čuovoiga su.

21 Ja si Kapernaum sisa manne; ja dallan son sabbaten synagoga sisa manai, ja oapatišgođi.

